Jim Elliot a’i ffrindiau
Themâu: Dewrder; maddeuant; Cristnogaeth.
Gwasanaeth boreol: blynyddoedd 7-13

Braslun: Hanes 5 dyn a laddwyd yn Ecuador yn 1956. Aeth y dynion i weithio fel cenhadon yn Ecuador, a’u gwaith oedd ceisio rhannu’r neges Gristnogol gyda Indiaid yr Huaorani. Roeddent yn llwyth ffyrnig a chreulon; mae tystiolaeth yn awgrymu bod 60% o’r Huaorani yn marw oherwydd llofruddiaeth mor ddiweddar â’r 1950au.
Cyflwyniad yn dilyn y sleidiau PowerPoint:

1. Dyma hanes byr am 5 dyn gwahanol iawn. 
Yn gyntaf Edward (clic): roedd Edward yn fyfyriwr galluog; oherwydd ei daldra a’i nerth fe oedd seren y tîm pêl-droed Americanaidd yn ei brifysgol; roedd o hefyd wedi cychwyn astudio’r gyfraith.
Yn ail Pete (clic):  roedd Pete wedi derbyn M.A. ar ôl bod yn y brifysgol.
Nesaf Jim (clic):  roedd Jim yn athletwr da, ac yn dda am siarad yn gyhoeddus. 
Nesaf cawn hanes Roger (clic):   ar ôl bod yn y brifysgol roedd Roger yn awyrfilwr (paratrooper) yn yr Ail Ryfel Byd.
Ac yn olaf Nate (clic):    hedfan awyrennau oedd ei ddiddordeb; roedd o hefyd yn filwr yn yr Ail Ryfel Byd.
Roedd gan y 5 dyn yma 2 beth yn gyffredin.

2. Yn gyntaf ar Ionawr 8fed, 1956 llofruddiwyd y 5 ohonyn nhw ger afon Curaray yn Ecwador. Eu henwau llawn oedd Nate Saint, Jim Elliot, Ed McCully, Roger Youderian a Pete Fleming. 
Fe’i lladdwyd nhw gan Indiaid yr Huaorani.

Yr ail beth oedd yn gyffredin oedd bod y 5 yn rhannu ffydd Cristnogol cryf a byw. Aethant i weithio yn y jwngl yn Ecwador fel cenhadon, er mwyn gallu siarad â’r Huaorani am y ffydd Gristnogol.
3. Roedd Ed, Pete a Jim wedi symud i fyw o America i Ecwador. Roeddent wedi mynd ati i ddysgu iaith yr Huaorani ac wedi treulio tri mis yn hedfan dros dir y llwyth yn gollwng anrhegion i lawr mewn basged o’u hawyren.
4. Nate Saint oedd peilot yr awyren. Ar ôl tri mis o rannu anrhegion aeth Roger a’r 4 arall ati i sefydlu gwersyll bach ar lan afon Curaray ychydig filltiroedd o bentref rhai o’r Huaorani.

5. Roedd yr holl weithgaredd yma’n digwydd mewn rhan o Ecwador oedd yn bell o bob man. Roedd yr Huaorani yn llwyth ffyrnig a chreulon. Roedden nhw’n hela a lladd gyda dartiau gwenwynig; yn ladd llwythau eraill a’i gilydd yn gyson; nid oedden nhw wedi cael fawr o gysylltiad â’r byd tu allan i jyngl yr Amason.

6.  Ar ôl tri mis o greu perthynas â’r Huaorani drwy gynnig anrhegion iddyn nhw, roedd y dynion yn teimlo’n weddol hyderus. Roedd rhai o’r Huaorani wedi rhoi anrhegion yn ôl iddyn nhw, ac roedd un, a gafodd yr enw George (wedyn wnaethon nhw ddysgu ei enw iawn),  wedi mynd i fyny yn eu hawyren.
7. Roedd Jim Elliot a’r dynion eraill yn hollol sicr bod Duw wedi eu galw i wneud y gwaith yma ynghanol yr Indiaid. Doedd dim posib siglo ffydd Jim. Ysgrifennodd yn ei ddyddiadur nad peth ffôl oedd rhoi heibio popeth na all dyn ei gadw er mwyn derbyn rhywbeth na all dyn byth ei golli. Roedd Jim yn credu bod pethau’r byd yma, fel arian neu hyd yn oed ei fywyd am ddarfod, ond roedd ei ffydd yn dweud wrtho bod bywyd am byth i’w gael yn y nefoedd.
8. Dechreuodd y dynion wersylla ar Ionawr 3, 1956. Heb yn wybod iddyn nhw roedd George wedi bod yn dweud celwydd amdanyn nhw wrth weddill yr Huaorani, ac ar yr 8fed Ionawr lladdwyd pob un ohonynt gan Huaorani yn defnyddio picellau pren. Ond yn rhyfeddol, er maint eu colled, maddeuodd gwragedd y dynion a’u teuluoedd i’r Huaorani ac aeth rhai ohonynt i fyw yn eu plith. Aeth Rachel, chwaer Nate, ac Elizabeth gwraig Jim, i fyw gyda’r Huaorani am flynyddoedd. 
9. Fe dderbyniodd yr Huaorani y merched er eu bod wedi gweld y dynion fel bygythiad. Roedd yr Huaorani wedi synnu i ddeall bod pobl yn gallu maddau – doedd ganddyn nhw ddim profiad o faddeuant, roedd yn rhywbeth hollol newydd iddyn nhw. Wrth weld cariad Elizabeth a Rachel daeth nifer o’r Huaorani yn Gristnogion yn cynnwys y dynion oedd wedi llofruddio’r 5 Americanwr ifanc.

10.  Aeth Mincaye un o’r llofruddwyr i gyfarfod y teuluoedd. Mae o hefyd yn teithio o le i le yn siarad wrth bobl am Iesu Grist a’r newid mawr roedd y ffydd Gristnogol wedi wneud yn ei fywyd.
11. Pam bod y dynion a’u teuluoedd mor barod i fyw a marw er mwyn i Indiaid yr Huaorani ddod i wybod am Iesu? Dyma rai o eiriau Paul o lythyr wnaeth o ysgrifennu at y Philipiaid:

Ond beth bynnag fydd yn digwydd i mi, gwnewch yn siŵr eich bod chi’n dal ati i ymddwyn mewn ffordd sy'n dangos fod y newyddion da am y Meseia yn wir.  Peidiwch bod ag ofn y bobl hynny sy’n eich erbyn chi. Eich braint chi ydy dim yn unig credu yn y Meseia, ond hefyd cael dioddef drosto. 

Roedd dewrder y dynion a maddeuant eu teuluoedd yn deillio a’u ffydd yn Iesu a’u cred bod byw i Grist yn werth pob dim.

